
Монгол Улсын Их Хурлын 2015 оны хаврын ээлжит чуулганы 
Аюулгүй байдал, гадаад бодлогын байнгын хорооны 

6 дугаар сарын 10-ны өдөр /Лхагва гараг/-ийн 

хуралдааны гар тэмдэглэл

Аюулгүй байдал, гадаад бодлогын байнгын хорооны дарга Ж.Энхбаяр ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 19 гишүүнээс 12 гишүүн ирж, 63.2 хувийн ирцтэйгээр 14 цаг 33 минутад Төрийн ордны “А” танхимд эхлэв. 

Чөлөөтэй: Сүхбаатарын Батболд, Д.Бат-Эрдэнэ;


Эмнэлгийн чөлөөтэй: Ц.Оюунбаатар;

Тасалсан: Х.Баттулга, Б.Болор, Н.Номтойбаяр, О.Содбилэг.

Нэг. “Монгол Улсын цөмийн зэвсгээс ангид байх статусыг шинэ түвшинд гаргах тухай” Улсын Их Хурлын тогтоолын төсөл /Улсын Их хурлын гишүүн Р.Амаржаргал нарын 3 гишүүн 2015.06.03-ны өдөр өргөн мэдүүлсэн, хэлэлцэх эсэх/ 

Хэлэлцэж буй асуудалтай холбогдуулан Онц бөгөөд Бүрэн эрхт элчин сайд Ж.Энхсайхан оролцов.

Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, референт С.Эрдэнэчимэг нар байв.

Хууль санаачлагчийн илтгэлийг Улсын Их Хурлын гишүүн М.Батчимэг танилцуулав.

Хууль санаачлагчийн илтгэлтэй холбогдуулан Улсын Их Хурлын гишүүдээс асуулт, санал гараагүй болно.

Ж.Энхбаяр: -“Монгол Улсын цөмийн зэвсгээс ангид байх статусыг шинэ түвшинд гаргах тухай” Улсын Их Хурлын тогтоолын төслийг чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя. 

Зөвшөөрсөн:                    9

Татгалзсан:                      2


Бүгд:                               11


81.8 хувийн саналаар дэмжигдлээ.


Байнгын хорооноос гарах санал, дүгнэлтийг Улсын Их Хурлын гишүүн Д.Дэмбэрэл Улсын Их Хурлын чуулганы нэгдсэн хуралдаанд танилцуулахаар тогтов

Хуралдаан 14 минут үргэлжилж, 19 гишүүнээс 12 гишүүн ирж, 63.2 хувийн ирцтэйгээр 14 цаг 47 минутад өндөрлөв.

Тэмдэглэлтэй танилцсан: 

АЮУЛГҮЙ БАЙДАЛ, ГАДААД 

БОДЛОГЫН БАЙНГЫН 

ХОРООНЫ ДАРГА
Ж.ЭНХБАЯР

Тэмдэглэл хөтөлсөн: 

ПРОТОКОЛЫН АЛБАНЫ

ШИНЖЭЭЧ М.НОМИНДУЛАМ
МОНГОЛ УЛСЫН ИХ ХУРЛЫН 2015 ОНЫ ХАВРЫН ЭЭЛЖИТ ЧУУЛГАНЫ АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 
6 ДУГААР САРЫН 10-НЫ ӨДРИЙН ХУРАЛДААНЫ 
ДЭЛГЭРЭНГҮЙ ТЭМДЭГЛЭЛ

Ж.Энхбаяр: -Гишүүдийн энэ өдрийн амгаланг айлтгая. Байнгын хорооны гишүүдийн ирц бүрдсэн Аюулгүй байдал, гадаад бодлогын байнгын хорооны 6 дугаар сарын 10-ны өдрийн хуралдаан нээснийг мэдэгдье. Байнгын хорооны хуралдаанаар хэлэлцэх асуудлыг танилцуулъя. Нэгдүгээр асуудал, “Монгол Улсын төрийн цэргийн бодлогын үндсийг батлах тухай” Улсын Их Хурлын тогтоолын төсөл анхны хэлэлцүүлэг байгаа. Хоёрдугаар асуудал, “Монгол Улсын цөмийн зэвсгээс ангид байх статусыг шинэ түвшинд гаргах тухай” Улсын Их Хурлын тогтоолын төсөл Улсын Их Хурлын гишүүн Амаржаргал нарын өргөн мэдүүлсэн хэлэлцэх эсэх асуудал байна. Хэлэлцэх асуудлаар талаар өөр саналтай гишүүд байна уу? Нямаагийн Энхболд гишүүнд микрофон өгье. 

Н.Энхболд: -Байнгын хорооны гишүүддээ энэ өдрийн мэнд хүргэе. Төрийн цэргийн бодлогын үндсийн баримт бичгийг ажлын хэсэг ярьж байгаа. Ажлын дэд хэсэг гурван удаа  хуралдсан. Өчигдөр ажлын хэсгийн гишүүд Улсын Их Хурлын гишүүдийн оролцоотойгоор ажлын дэд хэсэгтэйгээ хамт хуралдсан. Үүн дээр нэлээн нарийвчилж ярих зарим зарчмын гэж үзэж болох чанартай өөрчлөлтүүдийг нэмэх, дахин томьёолох шаардлагууд байна. Цаг хугацаа жаахан хэрэгтэй байна. Бид нар өчигдрийн хурлынхаа дараа зөвхөн ажлын хэсгийн гишүүд, Улсын Их Хурал цугларч нэг хуралдаад хууль санаачлагчийн төлөөлөгчтэй дахиж нэг уулзаад тэр хурал дээрээ, эргээд ажлын хэсэг, дэд хэсэгтэйгээ хамтарч уулзаад үндсэн санаануудаа нэгтгээд авъя гэж ярьсан. Уг нь өчигдөр бид нар сайн хуралдсан. Дараагийн хуралдаанаараа зарчмын хувьд Ерөнхийлөгчийн өргөн мэдүүлсэн хуулийн бүтэц, агуулгад нь болж өгвөл их гар хүрэхгүйгээр гэхдээ энэ төрийн цэргийн бодлого, бас орчин үеийн шаардлагад нийцсэн байхаар доор хаяж 5-10 жилийн хугацаанд үр дүнтэй мөрдөгдөхөөр хэмжээнд боловсруулахын тулд ярилцах шаардлага байгаа. Үүнийг ажлын хэсгийн бүх гишүүн тэгж үзсэн. Өнөөдөр би дахиад Ерөнхийлөгчийн хууль санаачлагчийн төлөөлөгчтэй уулзсан. Тэгэхээр бид нар амжвал энэ долоо хоногт гишүүд дангаараа хуралдана. Дараагийн долоо хоногийн эхээр дахиад  хамтраад хуралдана. Ингэж байгаад юмаа зөв томьёолоод багцлаад авах шаардлага байна. 

Араас нь дагаад гурав дөрвөн хууль орж ирэх боловсруулагдчихсан байгаа, хүлээгдэж байгаа зүйлийг ойлгож байна. Гэхдээ эхлээд үндсэн суурь баримт бичгээ зөв тавьж орж ирж дараа нь тэр хуулиа ярих хэрэгтэй. Хоёрдугаарт, энэ үндсэн баримт бичигт зарчмын чанартай өөрчлөлтүүд нэмэгдэж орвол дагаж яригдах хуулиуд ч гэсэн тэр хэмжээгээр уялдаж өөрчлөгдөх шаардлага гарах учраас эхлээд үүнийгээ сайн боловсруулаад авъя гэж үзээд ямар ч байсан энэ удаагийн Байнгын хорооны хурлаас хойшлуулж өгөөч гэсэн хүсэлтийг ажлын хэсгийн зүгээс гаргаж байна. Дараагийн долоо хоногт бид нар дахиад хоёр хуралдана. Тэгж эргээд Байнгын хорооны даргад хэлье. Их Хурлын дарга ч байж байна. Та нар тав дахь өдөр дараа долоо хоногийнхоо хэлэлцэх асуудлын жагсаалт ярихдаа наана би Байнгын хорооны даргатай байдал ямар байна вэ гэдгийг танилцуулж байгаад бодолцож үзээрэй. Шууд оруулаад тавивал төлөвлөсөн ажил тасрах вий дээ. Хугацаа шаардах юм гарч магадгүй гэж бодож байна. 


Ж.Энхбаяр: -Хэлэлцэх асуудлаар өөр саналтай гишүүн байна уу? Алга байна. Ажлын хэсэг тодорхой хугацаагаар хойшлуулъя гэлээ. Хэлэлцэх асуудлаа баталъя. Үндсэндээ нэгдүгээр асуудал буюу төрийн цэргийн бодлогын үндсийг хэлэлцэх асуудал Их Хурлын тогтоолын төслийг хойшлуулахаар болж байна. Тэгэхээр өнөөдрийн асуудал ганц асуудал Амаржаргал нарын өргөн барьсан “Монгол Улсын цөмийн зэвсгээс ангид байх статусыг шинэ түвшинд гаргах тухай” Улсын Их Хурлын тогтоолын төслийг хэлэлцэнэ. Санал хураалт. Санал хураалтад 10 гишүүн оролцож, 100 хувийн саналаар дэмжигдлээ.

Нэгдүгээр асуудал.


Нэг. “Монгол Улсын цөмийн зэвсгээс ангид байх статусыг шинэ түвшинд гаргах тухай” Улсын Их Хурлын тогтоолын төсөл /Улсын Их хурлын гишүүн Р.Амаржаргал нарын 3 гишүүн 2015.06.03-ны өдөр өргөн мэдүүлсэн, хэлэлцэх эсэх/ 

Ажлын хэсгийг танилцуулъя. Ж.Энхсайхан Онц бөгөөд Бүрэн эрхт элчин сайд ажлын хэсэгт орж ажилласан байна. “Монгол Улсын цөмийн зэвсгээс ангид байх статусыг шинэ түвшинд гаргах тухай” Улсын Их Хурлын тогтоолын төслийн талаар Улсын Их Хурлын гишүүн Батчимэг танилцуулна. Батчимэг гишүүнд микрофон өгөөрэй.

М.Батчимэг: -Баярлалаа. Улсын Их Хурлын гишүүн Амаржаргал, Улсын Их Хурлын гишүүн Нямаагийн Энхболд бидний гурван гишүүн “Монгол Улсын цөмийн зэвсгээс ангид байх статусыг шинэ түвшинд гаргах тухай” Улсын Их Хурлын тогтоолын төслийг өргөн барьж байгаа юм. Монгол Улс товчхон танилцуулахад манай гишүүд бүгдээрээ мэдэж байгаа. Аюулгүй байдлаа улс төр, дипломатын аргаар хангах ийм үндсэн том бодлоготой орон. Энэ  хүрээнд 1992 онд Монгол Улс нутаг дэвсгэрээ цөмийн зэвсэггүй хэмээн зарласан. 2000 онд Монгол Улсын Их Хурал цөмийн зэвсгээс ангид байх тухай хууль гаргаж, тэрийг  хэрэгжүүлэхтэй холбоотой Улсын Их Хурлын тогтоолыг баталсан байдаг. Монгол Улсын энэ санаачилгыг олон улсын хэмжээнд ихээхэн өндрөөр үнэлж дэмжиж, 1998 онд НҮБ-ын Ерөнхий Ассамблей “Монгол Улсын олон улсын аюулгүй байдал, цөмийн зэвсэггүй статус”-ын тухай тогтоол гаргасан байдаг. Мөн цөмийн зэвсэгтэй таван орон  АНУ, ОХУ, БНХАУ, Их Британи болон Францын зүгээс Монгол Улсын цөмийн зэвсэггүй бүсийн статусыг бэхжүүлэх, аюулгүй байдлын баталгаа олгох асуудлаар яриа хэлэлцээ хийж, 2012 онд хоёр удаа улс төрийн баталгаа олгосноо мэдэгдсэн. 2012 онд олгосон баталгаа ёсоор бол Монгол Улсын өвөрмөц статусыг эдгээр орнууд хүлээн зөвшөөрч, энэ статусаа мөрдөж байгаа нөхцөлд энэ таван гүрэн хүндэтгэж Монгол Улсын статусыг зөрчих аливаа үйлдэлд тус дөхөм үзүүлэхгүй байхаа баталж илэрхийлсэн ийм чухал үйл явдал болсон байгаа. Цөмийн зэвсэггүй байх бодлогыг баталж хэрэгжүүлэхэд Монгол Улсын Их Хурал тууштай бодлого баримталж, чухал үүрэг гүйцэтгэж ирсэн байдаг. Засгийн газар мөн хэрэгжүүлэгч хүрээнд олон ажил хийж ирсэн байгаа өнгөрсөн хугацаанд. Их Хуралтай холбоотой зарим амжилтуудыг дурдахад, Олон улсын парламентын холбооны зүгээс Монгол Улсын Их Хурлыг цөмийн зэвсэггүй бүсийн талаарх бодлогыг дэлгэрүүлэхэд, өргөжүүлэхэд хувь нэмрээ оруулж байгааг нь үнэлж, 2013 онд Олон улсын парламентын холбоо, НҮБ-ын Зэвсэг хураах алба болон дэлхийн ирээдүйн төлөө зөвлөлөөс Монгол Улсын энэ бодлогыг Ирээдүйг тодорхойлсон гэсэн онцгой шагналаар шагнасан байдаг. Мөн 2014 онд Олон улсын парламентын холбооноос Ассамблейн хүрээнд зэвсэг хураах чиглэлээр гарсан Монгол Улсын тэргүүн туршлагыг онцолж үнэлсэн байна. Тэгээд манай улс энэ оны 9 дүгээр сард мөн Европын аюулгүй байдал, хамтын ажиллагааны байгууллагын парламентын ассамблейн том хурлыг зохион байгуулах гэж байна. Эдгээр хурлын үеэр Монгол Улсын зүгээс дэлхийн энх тайвныг баталгаажуулах, бүс нутгийн тогтвортой байдлыг хангах чиглэлд хийж байгаа ажлаа тайлагнана. Энд бас бидний цөмийн зэвсэггүй бүсийн статусаа баталгаажуулах чиглэлээр хийж байгаа ажил бол чухал байр суурийг эзэлнэ гэж бид үзэж байгаа. Тэгээд тогтоолын төсөл үндсэндээ гурван заалттай. 

1.Цөмийн зэвсгээс ангид байх тухай хуулийг биелүүлэхтэй холбоотойгоор Засгийн газарт зарим ажлыг даалгаж өгч байгаа. Товчхон хэлэхэд, хамгийн нэгдүгээрт, энэ цөмийн зэвсэггүй бүсийн статусыг дэлхий нийтэд сурталчлах, хүндэтгэх, хүлээн зөвшөөрүүлэх, дэмжих чиглэлээр тодорхой ажил хийх шаардлагатай гэж үзэж байгаа. Энэ хүрээнд НҮБ-ын Ерөнхий ассамблей болон бүс нутгийн олон талын баримт бичгүүдэд цөмийн зэвсгээс ангид байх тухай Монгол Улсын статусын үүрэг, ролийг сурталчлах, тусгах, мөн улс төрийн ач холбогдолтой хоёр талын баримт бичгүүдэд мөн Монгол Улсын статусыг онцолсон санааг байнга тусгаж байх гэсэн нэгдүгээр заалт байгаа.


2.Зүүн хойд Азийн аюулгүй байдлын яриа хэлэлцээнд идэвхтэй оролцох Монгол улсын санаачилгын хүрээнд энэ цөмийн зэвсэггүй бүсийн статусын асуудлаа онцолж тусгаж байх.


3.Олон улсын түвшинд цөмийн аюулгүй байдлын талаар байгуулсан гурван чухал конвенци байгаа. 1994, 1997, 1980 оны конвенцийн 2005 оны нэмэлт, өөрчлөлт гээд эдгээр конвенциудад нэгдэн орох асуудлыг протоколыг соёрхон батлах, нэгдэж орох асуудал байгаа. 


4.ОХУ, БНХАУ мөн Казахстан улстай цөмийн салбарт хамтарч ажиллахдаа хил залгаа нутагт байгаа цөмийн байгууламжийн талаар мэдээлэл авч байх шаардлагатай гэсэн чиглэлийг Засгийн газарт өгч байгаа. 


Дараагийн хоёр асуудал бол цөмийн зэвсгээс ангид байх статусыг энэ тогтоолын нэгдүгээр зүйлд заасны дагуу хэрэгжүүлэх, энэ талаар Аюулгүй байдлын байнгын хороон жил бүр мэдээлэл хийж байх чиглэлийг Засгийн газарт өгч байгаа. 


Гуравдугаарт, цөмийн зэвсгээс ангид байх статустай холбоотой асуудлаар гарч байгаа зарчмын тодорхой асуудлуудыг Үндэсний аюулгүй байдлын зөвлөлтэй зөвшилцөж шийдвэрлэж байх шаардлагатай гэсэн ийм гурван заалттай тогтоол санаачилж байна. Баярлалаа. 


Ж.Энхбаяр: -Баярлалаа. Тогтоолын төсөлтэй холбогдуулан асуулт асуух гишүүд нэрээ өгсөн үү? Асуулт алга байна. Үг хэлэх гишүүд байна уу? 2000 оны 19 дүгээр Улсын Их Хурлын тогтоол гарсан. Энэ тогтоол чухал үүрэг гүйцэтгэж, улмаар 2012 он  гэхэд Монгол Улсыг улс төрийн өвөрмөц баталгааг дэлхийн их гүрнүүд олгосон байгаа. Тэгэхээр энэ санаачилсан төсөл маань Монгол Улс цөмийн зэвсгээс ангид байх статусыг улам нь цааш  нь бэхжүүлэх, гүнзгийрүүлэх чиглэлээр гарч байгаа сайн санаачилга байна. Энэ удаагийн манай Байнгын хороо болон Их Хурал энэ чиглэлээр өөрийн зарчимт байр суурийг илэрхийлэх, ялангуяа Олон улсын парламентын холбооны хурлын өмнө Улсын Их Хурлаас шийдвэр тогтоол гарах нь цаг үеэ олсон улс төрийн зөв алхам болно гэж үзэж байгаа юм. Ингээд энэ асуудлыг дэмжих нь зүйтэй гэсэн санал хураалтыг явуулах гэж байна. Горимын санал Нямаагийн Энхболд. “Монгол Улсын цөмийн зэвсгээс ангид байх статусыг шинэ түвшинд гаргах тухай” Улсын Их Хурлын тогтоолын төслийг хэлэлцэх нь зүйтэй томьёоллоор санал хураалт явуулъя. 

11 гишүүн оролцож, 81.8 хувийн саналаар дэмжигдлээ. Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд Батчимэг гишүүнийг томилж байна. Горимын санал Нямаагийн Энхболд. Өргөн барьсан хүн болохгүй байна. 


Н.Энхболд: -Тогтоол чинь шууд билүү? Энэ чинь хэлэлцэх эсэх нь билүү?

Ж.Энхбаяр: -Хэлэлцэх нь зүйтэй гэсэн томьёоллоор  11 гишүүн оролцож, 81.8 хувийн саналаар дэмжигдлээ. Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд Дэмбэрэл даргаар оруулъя. Улсын Их Хурлын гишүүн Дэмбэрэлийг даргад томиллоо. Аюулгүй байдал, гадаад бодлогын байнгын хорооны хуралдааны хэлэлцэх асуудал дууссан тул өнөөдрийн хуралдаан өндөрлөснийг мэдэгдье. Нэг зарлал байна. Одоо Байнгын хороо болон Гадаад хэргийн яамнаас хамтарсан Олон улсын гэрээний тухай хуулийн шинэчилсэн найруулгын төслийн хэлэлцүүлэг маргааш “Б” танхимд өглөө 9 цагаас 12 цагийн хооронд явагдана. Гишүүд идэвхтэй оролцохыг урьж байна. Энэ өдрийн хуралдаан өндөрлөснийг мэдэгдье. Баярлалаа. 

Дууны бичлэгээс буулгасан:

ПРОТОКОЛЫН АЛБАНЫ


ШИНЖЭЭЧ 
М.НОМИНДУЛАМ

